
Foreword 

The papers compiled in these e-proceedings are papers presented online at Technology, 

Science, Social Sciences and Humanities International Conference 2022 (TeSSHI 2022) held on 

30 June 2022 at Universiti Teknologi MARA (UiTM) Cawangan Kedah, Kedah, Malaysia. With 

the theme, Reengineering Knowledge and Creativity for Global Excellence, the conference 

has brought together presenters of diverse background who shared their conceptual and 

empirical papers in broad areas that are subsumed under the fields of Technology, Science, 

Social Sciences and Humanities. These e-proceedings comprise current researches that were 

undertaken with the rigorous endeavour of knowledge enhancement to ensure that the world of 

academia will continue to flourish. It is thus hoped that readers will significantly benefit from 

knowledge contained in these proceedings. 

 

TeSSHI 2022 and these e-proceedings would not have been possible without the great efforts 

from the presenters, and the generous support from the TeSSHI 2022 committee members and 

the Rector of UiTM Cawangan Kedah, Prof. Dr. Mohamad Abdullah Hemdi. A heartfelt gratitude 

is extended to all involved. It is hoped that these e-proceedings will be an impetus to stimulate 

futher studies and research that benefit the society at large. 

ABSTRAK 

 
Strategi pembelajaran bahasa dapat membantu murid untuk meningkatkan penguasaan 

kemahiran bahasa dalam bahasa Melayu. Justeru, kajian ini mengkaji strategi pembelajaran bahasa 
Melayu dalam kalangan murid Cina di sekolah jenis kebangsaan Cina berdasarkan jantina. Kajian 
ini menggunakan pendekatan kuantitatif dalam reka bentuk kajian tinjauan dengan menggunakan 
soal selidik sebagai instrumen kajian. Dalam kajian ini, pensampelan rawak mudah digunakan untuk 
memilih 113 orang murid Cina Tahun 5 yang bersekolah di sebuah sekolah jenis kebangsaan Cina 
di daerah Subang Jaya, Selangor sebagai responden kajian. Dapatan kajian ini dianalisis dengan 
statistik deskriptif dan statistik inferensi menggunakan perisian Statistical Package For Social 
Science (SPSS) versi 26.0. Berdasarkan dapatan kajian, tahap penggunaan strategi pembelajaran 
bahasa Melayu dalam keempat-empat kemahiran bahasa iaitu strategi kemahiran mendengar (μ = 
3.34), strategi kemahiran bertutur (μ = 2.73), strategi kemahiran membaca (μ = 3.08) dan strategi 
kemahiran menulis (μ = 3.29) dalam kalangan murid Cina di sekolah jenis kebangsaan Cina berada 
pada tahap sederhana. Dapatan kajian juga mendapati bahawa tidak terdapat perbezaan yang 
signifikan antara tahap penggunaan strategi pembelajaran bahasa Melayu dalam kalangan murid 
Cina di sekolah jenis kebangsaan Cina berdasarkan jantina. Kesimpulannya, guru Bahasa Melayu 
perlulah menggalakkan murid Cina menggunakan strategi pembelajaran bahasa Melayu agar dapat 
meningkatkan penguasaan kemahiran bahasa dengan lebih baik. 

 
Kata Kunci: strategi pembelajaran bahasa Melayu, murid Cina, sekolah jenis kebangsaan 

Cina 
 
ABSTRACT 

 
Language learning strategies can help students to improve their proficiency in the Malay 

language. Thus, this study conducted to identify the Malay language learning strategies among 
Chinese students in Chinese national-type school based on gender. This study used a quantitative 
approach in the design of the survey study by using the questionnaire as a research instrument. In 
this study, random sampling was used to select 113 Chinese students in Standard 5 who studied at 
a Chinese national-type school in Subang Jaya district, Selangor as the study respondents. The 
findings of this study were analyzed with descriptive statistics and inferential statistics using the 
Statistical Package For Social Science (SPSS) version 26.0. Based on the findings of this study, the 
use of Malay language learning strategies in all four language skills namely listening skills strategy 

mailto:keequanipgkbm@gmail.com
mailto:d-zam@ukm.edu.my
mailto:shamsulaizuwani@ipgkbm.edu.my

(µ = 3.34), speaking skills strategy (µ = 2.73), reading skills strategy (µ = 3.08) and writing skills 
strategy (µ = 3.29) among Chinese students in Chinese national-type school was at a moderate 
level. The findings of this study also found that there was no significant difference between the use 
of Malay language learning strategies among Chinese students in Chinese national-type school 
based on gender. In conclusion, Malay language teachers should encourage Chinese students to 
use the Malay language learning strategies in order to improve their language skills better. 

 
Keywords: Malay language learning strategies, Chinese students, Chinese national-type 

school 
 
 
PENGENALAN 

 
Akta Pendidikan 1996 memperuntukkan bahasa kebangsaan sebagai bahasa pengantar 

utama. Oleh itu, bahasa Melayu hendaklah menjadi bahasa pengantar utama di semua institusi 
pendidikan dalam sistem pendidikan kebangsaan kecuali sekolah jenis kebangsaan. Namun 
demikian, bahasa Melayu hendaklah diajarkan sebagai mata pelajaran wajib di institusi pendidikan 
jika bahasa pengantar selain daripada bahasa Melayu. Oleh hal yang demikian, pembelajaran 
bahasa Melayu sebagai bahasa kedua di sekolah jenis kebangsaan Cina adalah berbeza. Bahasa 
yang dikuasai oleh seseorang individu selepas bahasa pertama dikenali sebagai bahasa kedua. 
Penguasaan bahasa kedua diperoleh melalui pembelajaran tetapi bukannya pemerolehan. 
Gangguan bahasa pertama sentiasa berlaku dalam pembelajaran bahasa kedua. Pembelajaran 
bahasa Melayu sebagai bahasa pertama tidak menimbulkan banyak masalah, tetapi pembelajaran 
bahasa Melayu sebagai bahasa kedua memerlukan perhatian yang lebih teliti. 

Penguasaan bahasa pertama berlaku secara tidak formal dalam kalangan murid penutur natif. 
Mereka hanya didedahkan bahasa ibunda secara tidak sedar. Mereka dapat menguasai bahasa 
tersebut melalui pemerolehan tetapi bukannya pembelajaran. Akan tetapi, penguasaan bahasa 
kedua berlaku secara formal dalam kalangan murid bukan penutur natif. Mereka perlu mempelajari 
bahasa sasaran secara sengaja. Mereka hanya menguasai bahasa tersebut melalui banyak latihan 
dan pengukuhan. Sehubungan itu, strategi pembelajaran bahasa menjadi elemen yang penting 
dalam pembelajaran bahasa kedua. Hal ini dikatakan demikian kerana strategi pembelajaran 
bahasa ialah langkah atau tindakan yang dapat dilakukan oleh murid untuk memudahkan 
pemerolehan, penyimpanan, pengingatan semula dan penggunaan maklumat sehingga menjadikan 
pembelajaran lebih mudah, lebih cepat, lebih menyeronokkan, lebih kendiri, lebih efektif dan lebih 
senang dipindahkan ke suasana yang baharu (Zamri, 2015). 

Kajian tentang strategi pembelajaran bahasa telah lama dijalankan di luar negara khususnya 
di Amerika Syarikat yang lebih menjurus kepada kajian tentang cara pelajar asing mempelajari 
bahasa Inggeris sebagai bahasa kedua atau bahasa asing. Akan tetapi, kajian tentang strategi 
pembelajaran bahasa di Malaysia hanya mendapat perhatian dalam kalangan pengkaji bahasa 
sekitar pertengahan tahun 1990-an (Zamri, 2015). Mohamed Amin (1996) merupakan antara perintis 
awal yang mengkaji strategi pembelajaran bahasa di Malaysia. Kajian Mohamed Amin (1996) yang 
berkaitan dengan penggunaan strategi pembelajaran bahasa dalam kalangan pelajar tingkatan 4 
yang mempelajari bahasa Inggeris sebagai bahasa kedua telah menjadi asas kepada kajian strategi 
pembelajaran bahasa dalam bahasa Melayu. Kajian-kajian lepas menunjukkan bahawa 
penggunaan strategi pembelajaran bahasa adalah penting bagi murid untuk meningkatkan 
penguasaan bahasa Melayu (Zamri et al., 2016; Mohamad Yazid, 2017; Noor Habsah & Yahya, 
2018; Nur Syafina, 2018; Usha & Vijayaletchumy 2019; Rozana 2020). 

Sesungguhnya, strategi pembelajaran bahasa bukan sahaja dapat membantu murid untuk 
meningkatkan penguasaan dalam bahasa sasaran, malah dapat melahirkan murid yang berdikari 
untuk mempelajari bahasa sasaran. Jelaslah bahawa strategi pembelajaran bahasa adalah penting 
untuk membantu murid khususnya murid Cina dalam pembelajaran bahasa Melayu sebagai bahasa 
kedua. Justeru, kajian tentang penggunaan strategi pembelajaran bahasa Melayu dalam kalangan 
murid Cina di sekolah jenis kebangsaan Cina dijalankan agar dapat membantu murid Cina 
mempelajari bahasa Melayu dengan lebih baik. 

PERNYATAAN MASALAH 
 
Penguasaan bahasa Melayu dalam kalangan murid bukan Melayu khususnya murid Cina 

didapati bahawa berada pada tahap yang kurang memuaskan (Chew, 2016). Hal ini berkait rapat 
dengan pembelajaran bahasa Melayu sebagai bahasa kedua dalam kalangan murid bukan Melayu 
merupakan pembentukan konsep yang baharu. Lebih-lebih lagi, setiap murid mempunyai tahap 
penguasaan bahasa yang berbeza dalam pembelajaran bahasa Melayu. Oleh itu, strategi 
pembelajaran bahasa merupakan strategi yang dapat dipraktikkan oleh murid Cina untuk menguasai 
bahasa Melayu dengan berkesan. 

Menurut Zamri (2015), kepelbagaian strategi pembelajaran bahasa yang digunakan oleh guru 
dapat merangsang minat murid mempelajari bahasa Melayu. Pendapat Zamri (2015) turut disokong 
oleh Mohamad Yazid (2017), Noor Habsah dan Yahya (2018), Usha dan Vijayaletchumy (2019) dan 
Rozana (2020) yang mendapati bahawa murid bukan Melayu menggunakan pelbagai strategi 
pembelajaran bahasa untuk mempelajari bahasa Melayu sebagai bahasa kedua. Maka, guru 
Bahasa Melayu hendaklah menggunakan strategi pembelajaran bahasa yang lebih praktikal kepada 
murid bukan Melayu dan selaras dengan tahap penguasaan bahasa mereka. 

Mohd Tajuddin (1996) pernah menyatakan bahawa kekurangan penyelidikan dalam 
pendidikan bahasa Melayu memberikan kesan dalam perkembangan bahasa Melayu. Kajian yang 
dijalankan oleh Zamri, Kamiliah dan Wan Muna (2016); Mohamad Yazid (2017), Noor Habsah dan 
Yahya (2018), Usha dan Vijayaletchumy (2019) dan Rozana (2020) menunjukkan bahawa masih 
terdapat banyak kelemahan dalam kalangan murid bukan Melayu untuk menguasai bahasa Melayu 
sebagai bahasa kedua. 

Menurut kajian Zamri, Kamiliah dan Wan Muna (2016), penggunaan strategi pembelajaran 
bahasa Melayu dalam keempat-empat kemahiran bahasa dalam kalangan murid Cina tingkatan 4 
adalah sederhana. Antara faktor yang mempengaruhi dapatan kajian ialah keperluan penggunaan 
bahasa ibunda dalam kehidupan seharian menyebabkan penggunaan bahasa Melayu amat 
membimbangkan. Walau bagaimanapun, dapatan kajian mendapati bahawa strategi kemahiran 
bertutur merupakan strategi yang paling kerap digunakan oleh murid Cina dalam pembelajaran 
bahasa Melayu berbanding dengan strategi kemahiran mendengar, strategi kemahiran membaca 
dan strategi kemahiran menulis. 

Kajian Rozana (2020) menunjukkan bahawa penggunaan strategi pembelajaran bahasa 
Melayu dalam kemahiran mendengar dan kemahiran menulis dalam kalangan pelajar cemerlang 
etnik Cina dan India adalah tinggi. Hasil kajian menunjukkan bahawa pelajar cemerlang bukan 
Melayu kerap menggunakan strategi kemahiran mendengar dan strategi kemahiran menulis. Selain 
itu, kajian Usha dan Vijayaletchumy (2019) turut mendapati bahawa murid cemerlang lebih kerap 
mengamalkan strategi kemahiran membaca berbanding dengan murid lemah di sekolah jenis 
kebangsaan Tamil. Jelaslah bahawa penggunaan strategi pembelajaran bahasa Melayu dapat 
membantu murid menguasai bahasa Melayu dengan lebih baik. 

Kajian Mohamad Yazid (2017) mendapati bahawa faktor jantina tidak mempengaruhi murid 
cemerlang etnik Cina dalam pembelajaran bahasa Melayu. Hal ini terbukti melalui dapatan kajian 
yang mendapati bahawa tidak terdapat perbezaan yang signifikan dalam penggunaan strategi 
pembelajaran bahasa Melayu dalam keempat-empat kemahiran bahasa. Begitu juga dengan kajian 
Nur Syafina (2018) yang mendapati bahawa faktor jantina pelajar Pengajian Bahasa Melayu di 
Prince of Songhkla University (PSU) tidak mempengaruhi strategi pembelajaran bahasa Melayu 
dalam keempat-empat kemahiran bahasa. 

Akan tetapi, kajian Noor Habsah dan Yahya (2018) pula mendapati bahawa penggunaan 
strategi pembelajaran bahasa Melayu khususnya kemahiran menulis dipengaruhi oleh faktor jantina. 
Hal ini dikatakan demikian kerana hasil kajian menunjukkan bahawa terdapat perbezaan yang 
signifikan dalam penggunaan strategi kemahiran menulis dalam kalangan pelajar etnik Melanau 
yang berlainan jantina. Hasil kajian juga menunjukkan bahawa pelajar perempuan etnik Melanau 
lebih banyak menggunakan strategi kemahiran menulis berbanding dengan pelajar lelaki etnik 
Melanau. Justeru, kajian ini dijalankan untuk mengkaji strategi pembelajaran bahasa Melayu dalam 
kalangan murid Cina di sekolah jenis kebangsaan Cina berdasarkan jantina. 

TUJUAN DAN OBJEKTIF KAJIAN 

Kajian ini bertujuan untuk mengkaji strategi pembelajaran bahasa Melayu dalam kalangan 
murid Cina di sekolah jenis kebangsaan Cina berdasarkan jantina. Berdasarkan tujuan kajian ini, 
kajian ini dapat mencapai objektif kajian seperti yang berikut: 

1. Mengenal pasti tahap penggunaan strategi pembelajaran bahasa Melayu dalam kalangan 
murid Cina di sekolah jenis kebangsaan Cina. 

2. Mengenal pasti perbezaan yang signifikan antara tahap penggunaan strategi pembelajaran 
bahasa Melayu dalam kalangan murid Cina di sekolah jenis kebangsaan Cina berdasarkan 
jantina. 

 

SOALAN KAJIAN 

Berdasarkan objektif kajian ini, kajian ini dapat menjawab soalan kajian seperti yang berikut: 
1. Apakah tahap penggunaan strategi kemahiran mendengar dalam kalangan murid Cina di 

sekolah jenis kebangsaan Cina? 
2. Apakah tahap penggunaan strategi kemahiran bertutur dalam kalangan murid Cina di 

sekolah jenis kebangsaan Cina? 
3. Apakah tahap penggunaan strategi kemahiran membaca dalam kalangan murid Cina di 

sekolah jenis kebangsaan Cina? 
4. Apakah tahap penggunaan strategi kemahiran menulis dalam kalangan murid Cina di 

sekolah jenis kebangsaan Cina? 
5. Adakah terdapat perbezaan yang signifikan antara tahap penggunaan strategi kemahiran 

mendengar dalam kalangan murid Cina di sekolah jenis kebangsaan Cina berdasarkan 
jantina? 

6. Adakah terdapat perbezaan yang signifikan antara tahap penggunaan strategi kemahiran 
bertutur dalam kalangan murid Cina di sekolah jenis kebangsaan Cina berdasarkan jantina? 

7. Adakah terdapat perbezaan yang signifikan antara tahap penggunaan strategi kemahiran 
membaca dalam kalangan murid Cina di sekolah jenis kebangsaan Cina berdasarkan 
jantina? 

8. Adakah terdapat perbezaan yang signifikan antara tahap penggunaan strategi kemahiran 
menulis dalam kalangan murid Cina di sekolah jenis kebangsaan Cina berdasarkan jantina? 

 

METODOLOGI 

Kajian ini menggunakan pendekatan kuantitatif dalam reka bentuk kajian tinjauan. Dalam 
kajian ini, pensampelan rawak mudah digunakan untuk memperoleh sampel kajian. Seramai 113 
orang murid Cina Tahun 5 yang bersekolah di sebuah sekolah jenis kebangsaan Cina di daerah 
Subang Jaya, Selangor telah dipilih sebagai responden kajian. Kajian tinjauan ini menggunakan 
satu instrumen kajian iaitu soal selidik yang diubah suai daripada inventori kajian Zamri et al. (2016). 
Soal selidik ini menggunakan skala Likert untuk memperoleh jawapan atau respons berdasarkan 
darjah persetujuan responden kajian terhadap pernyataan dalam item soalan. Instrumen kajian ini 
juga disahkan oleh pakar bidang dan pakar bahasa serta diuji melalui kajian rintis yang ditadbir 
kepada 40 orang responden. Analisis nilai Cronbach Alpha menunjukkan bahawa .944 iaitu 
instrumen kajian ini boleh kekal digunakan untuk mengumpul data dalam kajian sebenar. Dapatan 
kajian ini dianalisis dengan statistik deskriptif iaitu kekerapan, peratusan, min dan sisihan piawai dan 
statistik inferensi iaitu ujian-t sampel tidak bersandar menggunakan perisian Statistical Package For 
Social Science (SPSS) versi 26.0. Nilai min bagi setiap item dalam konstruk tahap penggunaan 
strategi pembelajaran bahasa Melayu telah ditafsirkan berdasarkan interpretasi nilai min yang 
dicadangkan oleh Jamil (2002). 

DAPATAN KAJIAN DAN PERBINCANGAN 

Demografi Responden 

Responden kajian ini terdiri daripada 113 orang murid Cina Tahun 5 yang bersekolah di 
sebuah sekolah jenis kebangsaan Cina di daerah Subang Jaya, Selangor.  
 

Jadual 1 Demografi Responden 

Jantina Kekerapan Peratusan (%) 

Lelaki 58 51.3 
Perempuan 55 48.7 

 
Tahap Penggunaan Strategi Kemahiran Mendengar dalam Kalangan Murid Cina di Sekolah 
Jenis Kebangsaan Cina 

Dapatan kajian ini menjawab soalan kajian pertama iaitu tahap penggunaan strategi 
kemahiran mendengar dalam kalangan murid Cina di sekolah jenis kebangsaan Cina. 

 
Jadual 2 Analisis Item Tahap Penggunaan Strategi Kemahiran Mendengar dalam Kalangan Murid 

Cina di Sekolah Jenis Kebangsaan Cina 

Bil. Item μ sp Tahap 

DG1 Saya mendengar dengan teliti semasa guru 
mengajar di dalam kelas. 

3.93 .764 Tinggi 

DG2 Saya memberikan perhatian khusus kepada 
aspek bahasa tertentu seperti cara guru 
menyebut bunyi sesuatu perkataan. 

3.74 .853 Tinggi 

DG3 Saya mendengar rakan berbangsa Melayu 
bertutur. 

2.90 1.281 Sederhana 

DG4 Saya menumpu sepenuh perhatian semasa guru 
mengajar di dalam kelas. 

3.83 .823 Tinggi 

DG5 Saya mendengar radio dalam bahasa Melayu. 2.63 1.151 Sederhana 
DG6 Saya meminta rakan mengulangi perkataan 

bahasa Melayu yang baru didengar. 
3.13 1.098 Sederhana 

DG7 Saya cuba untuk memahami apa-apa yang 
didengar tanpa mencari maksud dalam kamus. 

3.20 1.054 Sederhana 

DG8 Saya mendengar dengan teliti pengumuman 
bahasa Melayu di sekolah. 

3.19 1.051 Sederhana 

DG9 Saya meminta penjelasan guru jika tidak 
memahami pada kali pertama saya 
mendengarnya. 

3.18 1.241 Sederhana 

DG10 Saya memahami apa-apa yang didengar dengan 
merujuk kamus. 

3.65 1.052 Tinggi 

 Keseluruhan 3.34 .528 Sederhana 

 
Berdasarkan Jadual 2, terdapat empat item menunjukkan nilai min pada tahap tinggi manakala 

terdapat enam item menunjukkan nilai min pada tahap sederhana. Item yang mempunyai nilai min 
paling tinggi ialah item DG1 “Saya mendengar dengan teliti semasa guru mengajar di dalam kelas” 
(μ = 3.93 dan sp = .764) berada pada tahap tinggi. Dapatan ini menunjukkan bahawa murid Cina 
paling banyak dan kerap menggunakan strategi mendengar dengan teliti semasa guru mengajar di 
dalam kelas. Strategi ini menjadi pilihan menunjukkan bahawa kesungguhan murid Cina mendengar 
dengan teliti untuk mempelajari bahasa Melayu sebagai bahasa kebangsaan. Seterusnya, murid 
Cina menggunakan strategi menumpu sepenuh perhatian semasa guru mengajar di dalam kelas. 
Hal ini menunjukkan bahawa murid Cina berusaha untuk mempelajari bahasa Melayu sebagai 
bahasa kedua. Murid Cina juga menggunakan strategi memberikan perhatian khusus kepada aspek 
bahasa tertentu seperti cara guru menyebut bunyi sesuatu perkataan. Strategi ini dipilih oleh murid 

Cina menunjukkan bahawa mereka ingin mempelajari sebutan yang betul dalam pertuturan. Selain 
itu, murid Cina menggunakan strategi memahami apa-apa yang didengar dengan merujuk kamus. 
Dapatan ini menunjukkan bahawa murid Cina mengambil inisiatif untuk mencari makna perkataan 
untuk memahami pertuturan orang lain. Item yang mempunyai nilai min paling rendah pula ialah 
item DG5 “Saya mendengar radio dalam bahasa Melayu” (μ = 2.63 dan sp = 1.151) berada pada 
tahap sederhana. Dapatan ini menunjukkan bahawa murid Cina paling kurang dan jarang 
menggunakan strategi mendengar radio dalam bahasa Melayu. Hal ini berkait rapat dengan bahasa 
Melayu bukan bahasa pertama dalam kalangan murid Cina. Secara keseluruhannya, tahap 
penggunaan strategi kemahiran mendengar dalam kalangan murid Cina adalah sederhana (μ = 3.34 
dan sp = .528). 
 
Tahap Penggunaan Strategi Kemahiran Bertutur dalam Kalangan Murid Cina di Sekolah Jenis 
Kebangsaan Cina 

Dapatan kajian ini menjawab soalan kajian kedua iaitu tahap penggunaan strategi kemahiran 
bertutur dalam kalangan murid Cina di sekolah jenis kebangsaan Cina. 
 

Jadual 3 Analisis Item Tahap Penggunaan Strategi Kemahiran Bertutur dalam Kalangan Murid Cina di 
Sekolah Jenis Kebangsaan Cina 

Bil. Item μ sp Tahap 

TT1 Saya bertutur dengan guru dalam bahasa Melayu. 3.06 1.304 Sederhana 
TT2 Saya bertutur dengan rakan berbangsa Melayu. 2.70 1.288 Sederhana 
TT3 Saya bertanyakan soalan sebagai satu cara untuk 

turut serta dalam perbualan bahasa Melayu. 
2.38 1.167 Sederhana 

TT4 Saya bertutur menggunakan bahasa Melayu 
formal. 

2.90 1.217 Sederhana 

TT5 Saya memulakan perbualan dalam bahasa 
Melayu sekerap mungkin. 

2.39 1.064 Sederhana 

TT6 Saya berlatih bertutur bahasa Melayu 
menggunakan perkataan baharu untuk membina 
keyakinan diri. 

2.53 1.119 Sederhana 

TT7 Saya menggalakkan orang lain membetulkan 
kesilapan dalam percakapan bahasa Melayu saya. 

2.16 1.130 Rendah 

TT8 Saya cuba topik yang baharu dalam pertuturan 
bahasa Melayu. 

2.42 1.201 Sederhana 

TT9 Saya merancang terlebih dahulu apa-apa yang 
hendak saya tuturkan dalam bahasa Melayu. 

3.19 1.279 Sederhana 

TT10 Saya meminta bantuan daripada rakan sekelas. 3.57 1.253 Sederhana 

 Keseluruhan 2.73 .749 Sederhana 

 
Berdasarkan Jadual 3, terdapat sembilan item menunjukkan nilai min pada tahap sederhana 

manakala terdapat satu item menunjukkan nilai min pada tahap rendah. Item yang mempunyai nilai 
min paling tinggi ialah item TT10 “Saya meminta bantuan daripada rakan sekelas” (μ = 3.57 dan sp 
= 1.253) berada pada tahap sederhana. Dapatan ini menunjukkan bahawa murid Cina paling banyak 
dan kerap menggunakan strategi meminta bantuan daripada rakan sekelas. Strategi ini menjadi 
pilihan kerana murid Cina lebih selesa meminta bantuan daripada rakan sekelas dalam 
pembelajaran bahasa Melayu. Selain itu, murid Cina menggunakan strategi merancang terlebih 
dahulu apa-apa yang hendak dituturkan dalam bahasa Melayu. Hal ini menunjukkan bahawa bahasa 
Melayu bukan bahasa pertama dalam kalangan murid Cina menyebabkan mereka sukar untuk 
bertutur secara spontan. Murid Cina juga menggunakan strategi bertutur dengan guru dalam bahasa 
Melayu. Strategi ini menjadi pilihan murid Cina semasa pengajaran dan pembelajaran (PdP) Bahasa 
Melayu kerana bahasa pengantar di sekolah jenis kebangsaan Cina ialah bahasa Cina. Tambahan 
pula, murid Cina menggunakan strategi bertutur menggunakan bahasa Melayu formal. Hal ini berkait 
rapat dengan pembelajaran bahasa Melayu sebagai bahasa kedua berlaku secara formal di sekolah 
jenis kebangsaan Cina. Item yang mempunyai nilai min paling rendah pula ialah item TT7 “Saya 
menggalakkan orang lain membetulkan kesilapan dalam percakapan bahasa Melayu saya” (μ = 2.16 

dan sp = 1.130) berada pada tahap rendah. Dapatan ini menunjukkan bahawa murid Cina paling 
kurang dan jarang menggunakan strategi menggalakkan orang lain membetulkan kesilapan dalam 
percakapan bahasa Melayu. Hal ini berkait rapat dengan murid Cina jarang bertutur bahasa Melayu 
dalam kehidupan seharian. Secara keseluruhannya, tahap penggunaan strategi kemahiran bertutur 
dalam kalangan murid Cina adalah sederhana (μ = 2.73 dan sp = .749). 
 
Tahap Penggunaan Strategi Kemahiran Membaca dalam Kalangan Murid Cina di Sekolah 
Jenis Kebangsaan Cina 

Dapatan kajian ini menjawab soalan kajian ketiga iaitu tahap penggunaan strategi kemahiran 
membaca dalam kalangan murid Cina di sekolah jenis kebangsaan Cina. 
 
Jadual 4 Analisis Item Tahap Penggunaan Strategi Kemahiran Membaca dalam Kalangan Murid Cina 

di Sekolah Jenis Kebangsaan Cina 

Bil. Item μ sp Tahap 

BC1 Saya membaca semula teks bahasa Melayu 
untuk meningkatkan pemahaman. 

3.10 1.165 Sederhana 

BC2 Saya membaca teks bahasa Melayu sekali 
imbas sebelum membaca dengan teliti. 

3.04 1.187 Sederhana 

BC3 Saya membaca dialog perbualan dalam bahasa 
Melayu. 

3.33 1.145 Sederhana 

BC4 Saya membaca sebanyak mungkin buku dalam 
bahasa Melayu. 

2.81 1.016 Sederhana 

BC5 Saya mencari bahan bacaan bahasa Melayu 
yang mudah difahami. 

3.21 1.235 Sederhana 

BC6 Saya membuat latihan membaca bahasa Melayu 
berulang kali. 

3.30 1.322 Sederhana 

BC7 Saya membuat catatan semasa membaca teks 
bahasa Melayu. 

3.00 1.188 Sederhana 

BC8 Saya menyemak kefahaman saya terhadap 
bahan bacaan bahasa Melayu yang dibaca. 

2.82 1.120 Sederhana 

BC9 Saya membuat rumusan berdasarkan bahan 
bahasa Melayu yang dibaca. 

2.65 1.093 Sederhana 

BC10 Saya meneka maksud teks bahasa Melayu 
tanpa merujuk kamus. 

3.53 1.203 Sederhana 

 Keseluruhan 3.08 .680 Sederhana 

 
Berdasarkan Jadual 4, terdapat semua item menunjukkan nilai min pada tahap sederhana. 

Item yang mempunyai nilai min paling tinggi ialah item BC10 “Saya meneka maksud teks bahasa 
Melayu tanpa merujuk kamus” (μ = 3.53 dan sp = 1.203) berada pada tahap sederhana. Dapatan 
ini menunjukkan bahawa murid Cina paling banyak dan kerap menggunakan strategi meneka 
maksud teks bahasa Melayu tanpa merujuk kamus. Strategi ini menjadi pilihan murid Cina kerana 
cara memahami teks yang dibaca adalah pada idea yang disampaikan tetapi bukan maksud 
perkataan. Seterusnya, murid Cina menggunakan strategi membaca dialog perbualan dalam 
bahasa Melayu. Hal ini menunjukkan bahawa murid Cina mengambil inisiatif untuk membaca dialog 
perbualan agar dapat meningkatkan penguasaan bahasa Melayu. Murid Cina juga menggunakan 
strategi membuat latihan membaca bahasa Melayu berulang kali. Dapatan ini menunjukkan bahawa 
murid Cina menggunakan teknik latih tubi untuk meningkatkan kemahiran membaca. Tambahan 
pula, murid Cina menggunakan strategi mencari bahan bacaan bahasa Melayu yang mudah 
difahami. Hal ini berkait rapat dengan tahap penguasaan bahasa Melayu dalam kalangan murid 
Cina yang masih rendah memerlukan bahan bacaan yang mudah difahami. Item yang mempunyai 
nilai min paling rendah pula ialah item BC9 “Saya membuat rumusan berdasarkan bahan bahasa 
Melayu yang dibaca” (μ = 2.65 dan sp = 1.093) berada pada tahap sederhana. Dapatan ini 
menunjukkan bahawa murid Cina paling kurang dan jarang menggunakan strategi membuat 
rumusan berdasarkan bahan bahasa Melayu yang dibaca. Hal ini menunjukkan bahawa murid Cina 
masih kurang mahir mentafsirkan bahan bahasa Melayu yang dibaca. Secara keseluruhannya, 

tahap penggunaan strategi kemahiran membaca dalam kalangan murid Cina adalah sederhana (μ 
= 3.08 dan sp = .680). 
 
Tahap Penggunaan Strategi Kemahiran Menulis dalam Kalangan Murid Cina di Sekolah Jenis 
Kebangsaan Cina 

Dapatan kajian ini menjawab soalan kajian keempat iaitu tahap penggunaan strategi 
kemahiran menulis dalam kalangan murid Cina di sekolah jenis kebangsaan Cina. 
 
Jadual 5 Analisis Item Tahap Penggunaan Strategi Kemahiran Menulis dalam Kalangan Murid Cina di 

Sekolah Jenis Kebangsaan Cina 

Bil. Item μ sp Tahap 

TL1 Saya berlatih menulis perkataan baharu dalam 
bahasa Melayu. 

3.03 1.206 Sederhana 

TL2 Saya menulis perkataan bahasa Melayu yang 
mudah difahami. 

3.58 1.092 Sederhana 

TL3 Saya menulis makna jika memperoleh kosa kata 
baharu dalam bahasa Melayu. 

3.61 1.213 Sederhana 

TL4 Saya menyemak apa-apa yang telah saya tulis 
sebelum sambung menulis dalam bahasa 
Melayu. 

3.23 1.195 Sederhana 

TL5 Saya menulis nota dalam bahasa Melayu. 3.18 1.234 Sederhana 

TL6 Saya menunjukkan hasil tulisan kepada rakan 
berbangsa Melayu. 

2.10 1.094 Rendah 

TL7 Saya menyemak perkataan bahasa Melayu yang 
ditulis untuk diperbaiki isi kandungan. 

3.50 1.111 Sederhana 

TL8 Saya merancang cara menulis karangan bahasa 
Melayu dengan menulis rangka karangan terlebih 
dahulu. 

3.32 1.304 Sederhana 

TL9 Saya menggunakan kamus untuk mencari 
perkataan dalam bahasa Melayu. 

4.24 1.029 Tinggi 

TL10 Saya cuba menulis pelbagai jenis teks bahasa 
Melayu (contohnya nota peribadi, mesej dan 
surat). 

3.12 1.328 Sederhana 

 Keseluruhan 3.29 .648 Sederhana 

 
Berdasarkan Jadual 5, terdapat satu item masing-masing menunjukkan nilai min pada tahap 

tinggi dan rendah manakala terdapat lapan item menunjukkan nilai min pada tahap sederhana. Item 
yang mempunyai nilai min paling tinggi ialah item TL9 “Saya menggunakan kamus untuk mencari 
perkataan dalam bahasa Melayu” (μ = 4.24 dan sp = 1.029) berada pada tahap tinggi. Dapatan ini 
menunjukkan bahawa murid Cina paling banyak dan kerap menggunakan strategi menggunakan 
kamus untuk mencari perkataan dalam bahasa Melayu. Strategi ini menjadi pilihan murid Cina 
kerana pembelajaran bahasa kedua memerlukan penterjemahan dalam bahasa pertama agar lebih 
mudah difahami. Selain itu, murid Cina menggunakan strategi menulis makna jika memperoleh kosa 
kata baharu dalam bahasa Melayu. Dapatan ini menunjukkan bahawa murid Cina mengambil inisiatif 
untuk memperluas penguasaan kosa kata dan perbendaharaan kata mereka. Murid Cina juga 
menggunakan strategi menulis perkataan bahasa Melayu yang mudah difahami. Hal ini berkait rapat 
dengan penguasaan kosa kata dan perbendaharaan kata dalam kalangan murid Cina masih terhad. 
Tambahan pula, murid Cina menggunakan strategi menyemak perkataan bahasa Melayu yang 
ditulis untuk diperbaiki isi kandungan. Hal ini menunjukkan bahawa murid Cina menyemak untuk 
memastikan perkataan yang ditulis menepati konteks isi kandungan yang disampaikan. Item yang 
mempunyai nilai min paling rendah pula ialah item TL6 “Saya menunjukkan hasil tulisan kepada 
rakan berbangsa Melayu” (μ = 2.10 dan sp = 1.094) berada pada tahap rendah. Dapatan ini 

menunjukkan bahawa murid Cina paling kurang dan jarang menggunakan strategi menunjukkan 
hasil tulisan kepada rakan berbangsa Melayu. Hal ini berkait rapat dengan sekolah jenis kebangsaan 
Cina tidak mempunyai ramai murid berbangsa Melayu. Secara keseluruhannya, tahap penggunaan 
strategi kemahiran menulis dalam kalangan murid Cina adalah sederhana (μ = 3.29 dan sp = .648). 
 
Perbezaan Tahap Penggunaan Strategi Kemahiran Mendengar dalam Kalangan Murid Cina di 
Sekolah Jenis Kebangsaan Cina Berdasarkan Jantina 

Dapatan kajian ini menjawab soalan kajian kelima iaitu perbezaan yang signifikan antara tahap 
penggunaan strategi kemahiran mendengar dalam kalangan murid Cina di sekolah jenis 
kebangsaan Cina berdasarkan jantina. 
 
Jadual 6 Ujian-t bagi Perbezaan Tahap Penggunaan Strategi Kemahiran Mendengar dalam Kalangan 

Murid Cina di Sekolah Jenis Kebangsaan Cina Berdasarkan Jantina 

Jantina μ sp t Sig. 

Lelaki 3.28 .560 -1.308 .391 

Perempuan 3.41 .488   

*Tahap signifikan pada p<0.05 

 
Berdasarkan Jadual 6, keputusan ujian-t sampel tidak bersandar menunjukkan bahawa nilai 

min murid lelaki (μ = 3.28 dan sp = .560) lebih rendah daripada murid perempuan (μ = 3.41 dan sp = 
.488) dengan nilai t = -1.308 dan signifikan pada aras p>0.05. Dapatan ini menunjukkan bahawa tidak 
terdapat perbezaan yang signifikan antara tahap penggunaan strategi kemahiran mendengar dalam 
kalangan murid Cina di sekolah jenis kebangsaan Cina berdasarkan jantina. 
 
Perbezaan Tahap Penggunaan Strategi Kemahiran Bertutur dalam Kalangan Murid Cina di 
Sekolah Jenis Kebangsaan Cina Berdasarkan Jantina 

Dapatan kajian ini menjawab soalan kajian keenam iaitu perbezaan yang signifikan antara 
tahap penggunaan strategi kemahiran bertutur dalam kalangan murid Cina di sekolah jenis 
kebangsaan Cina berdasarkan jantina. 
 

Jadual 7 Ujian-t bagi Perbezaan Tahap Penggunaan Strategi Kemahiran Bertutur dalam Kalangan 
Murid Cina di Sekolah Jenis Kebangsaan Cina Berdasarkan Jantina 

Jantina μ sp t Sig. 

Lelaki 2.66 .782 -1.079 .435 

Perempuan 2.81 .712   

*Tahap signifikan pada p<0.05 

 
Berdasarkan Jadual 7, keputusan ujian-t sampel tidak bersandar menunjukkan bahawa nilai 

min murid lelaki (μ = 2.66 dan sp = .782) lebih rendah daripada murid perempuan (μ = 2.81 dan sp 
= .712) dengan nilai t = -1.079 dan signifikan pada aras p>0.05. Dapatan ini menunjukkan bahawa 
tidak terdapat perbezaan yang signifikan antara tahap penggunaan strategi kemahiran bertutur 
dalam kalangan murid Cina di sekolah jenis kebangsaan Cina berdasarkan jantina. 
 
Perbezaan Tahap Penggunaan Strategi Kemahiran Membaca dalam Kalangan Murid Cina di 
Sekolah Jenis Kebangsaan Cina Berdasarkan Jantina 

Dapatan kajian ini menjawab soalan kajian ketujuh iaitu perbezaan yang signifikan antara 
tahap penggunaan strategi kemahiran membaca dalam kalangan murid Cina di sekolah jenis 
kebangsaan Cina berdasarkan jantina. 

Jadual 8 Ujian-t bagi Perbezaan Tahap Penggunaan Strategi Kemahiran Membaca dalam Kalangan 
Murid Cina di Sekolah Jenis Kebangsaan Cina Berdasarkan Jantina 

Jantina μ sp t Sig. 

Lelaki 2.99 .742 -1.395 .087 

Perempuan 3.17 .601   

*Tahap signifikan pada p<0.05 
 

Berdasarkan Jadual 8, keputusan ujian-t sampel tidak bersandar menunjukkan bahawa nilai 
min murid lelaki (μ = 2.99 dan sp = .742) lebih rendah daripada murid perempuan (μ = 3.17 dan sp 
= .601) dengan nilai t = -1.395 dan signifikan pada aras p>0.05. Dapatan ini menunjukkan bahawa 
tidak terdapat perbezaan yang signifikan antara tahap penggunaan strategi kemahiran membaca 
dalam kalangan murid Cina di sekolah jenis kebangsaan Cina berdasarkan jantina. 
 
Perbezaan Tahap Penggunaan Strategi Kemahiran Menulis dalam Kalangan Murid Cina di 
Sekolah Jenis Kebangsaan Cina Berdasarkan Jantina 

Dapatan kajian ini menjawab soalan kajian kelapan iaitu perbezaan yang signifikan antara 
tahap penggunaan strategi kemahiran menulis dalam kalangan murid Cina di sekolah jenis 
kebangsaan Cina berdasarkan jantina. 
 

Jadual 9 Ujian-t bagi Perbezaan Tahap Penggunaan Strategi Kemahiran Menulis dalam Kalangan 
Murid Cina di Sekolah Jenis Kebangsaan Cina Berdasarkan Jantina 

Jantina μ sp t Sig. 

Lelaki 3.21 .704 -1.410 .137 

Perempuan 3.38 .576   

*Tahap signifikan pada p<0.05 

 
Berdasarkan Jadual 9, keputusan ujian-t sampel tidak bersandar menunjukkan bahawa nilai 

min murid lelaki (μ = 3.21 dan sp = .704) lebih rendah daripada murid perempuan (μ = 3.38 dan sp 
= .576) dengan nilai t = -1.410 dan signifikan pada aras p>0.05. Dapatan ini menunjukkan bahawa 
tidak terdapat perbezaan yang signifikan antara tahap penggunaan strategi kemahiran menulis 
dalam kalangan murid Cina di sekolah jenis kebangsaan Cina berdasarkan jantina. 
 

KESIMPULAN 

Berdasarkan dapatan kajian, tahap penggunaan strategi pembelajaran bahasa Melayu dalam 
keempat-empat kemahiran bahasa iaitu strategi kemahiran mendengar, strategi kemahiran bertutur, 
strategi kemahiran membaca dan strategi kemahiran menulis dalam kalangan murid Cina di sekolah 
jenis kebangsaan Cina adalah sederhana. Dapatan kajian ini selari dengan kajian Zamri et al. (2016) 
yang mendapati bahawa penggunaan strategi pembelajaran bahasa Melayu dalam kalangan murid 
Cina tingkatan 4 berdasarkan kemahiran bahasa berada pada tahap sederhana. Hasil kajian ini turut 
mendapati bahawa murid Cina paling banyak dan kerap menggunakan strategi kemahiran 
mendengar diikuti dengan strategi kemahiran menulis, strategi kemahiran membaca dan strategi 
kemahiran bertutur. Hasil kajian ini selari dengan kajian Rozana (2020) yang menunjukkan bahawa 
pelajar cemerlang etnik Cina dan India menggunakan pelbagai strategi kemahiran mendengar dan 
strategi kemahiran menulis dalam pembelajaran bahasa Melayu. Walau bagaimanapun, hasil kajian 
ini bertentangan dengan kajian Zamri et al. (2016) yang mendapati bahawa strategi kemahiran 
bertutur merupakan strategi yang paling kerap digunakan oleh murid Cina dalam pembelajaran 
bahasa Melayu. 

 Selain itu, dapatan kajian ini juga menunjukkan bahawa tidak terdapat perbezaan yang 
signifikan antara tahap penggunaan strategi pembelajaran bahasa Melayu sama ada strategi 
kemahiran mendengar, strategi kemahiran bertutur, strategi kemahiran membaca mahupun strategi 
kemahiran menulis dalam kalangan murid Cina di sekolah jenis kebangsaan Cina berdasarkan 
jantina. Dapatan kajian ini membuktikan bahawa faktor jantina tidak mempengaruhi penggunaan 
strategi pembelajaran bahasa Melayu dalam kalangan murid Cina. Dapatan kajian ini turut 
menyokong hasil kajian Mohamad Yazid (2017) dan Nur Syafina (2018) yang menyatakan bahawa 
faktor jantina tidak mempengaruhi strategi pembelajaran bahasa Melayu dalam keempat-empat 
kemahiran bahasa. Namun begitu, dapatan kajian ini bercanggah dengan kajian Noor Habsah dan 
Yahya (2018) yang mendapati bahawa penggunaan strategi pembelajaran bahasa Melayu 
khususnya kemahiran menulis dipengaruhi oleh faktor jantina. Walau bagaimanapun, tahap 
penggunaan strategi pembelajaran bahasa Melayu dalam keempat-empat kemahiran bahasa dalam 
kalangan murid perempuan adalah lebih tinggi daripada murid lelaki. Hal ini bermakna murid 
perempuan lebih banyak dan kerap menggunakan strategi pembelajaran bahasa Melayu 
berbanding dengan murid lelaki. 

Kesimpulannya, kajian ini memberikan implikasi terhadap PdP Bahasa Melayu di sekolah jenis 
kebangsaan Cina. Guru Bahasa Melayu dapat mengenal pasti strategi pembelajaran bahasa 
Melayu yang menjadi pilihan murid Cina agar dapat merancang PdP berdasarkan kecenderungan 
murid Cina. Penggunaan strategi pembelajaran bahasa Melayu adalah penting dalam pembelajaran 
bahasa kedua untuk memastikan PdP lebih lancar dan berkesan. Guru Bahasa Melayu dapat 
meningkatkan minat murid Cina dalam pembelajaran bahasa Melayu dengan mempelbagaikan 
strategi pembelajaran bahasa Melayu dalam PdP. Sehubungan itu, guru Bahasa Melayu perlulah 
menggalakkan murid Cina menggunakan strategi pembelajaran bahasa Melayu agar dapat 
meningkatkan penguasaan kemahiran bahasa dengan lebih baik. 

